Antur yr Actau


“Amser bant!”
Actau pennod 9, adnod 19-31
Ar ôl ei brofiadau ar y ffordd i Ddamascus ac yn nhŷ Jwdas yn y Stryd Union, roedd Paul yn methu cadw’n ddistaw.  Ac fe wnaeth rhywbeth anodd a dewr iawn. Aeth i’r synagogau yn Namascus i gyfaddef ei fod wedi newid ei feddwl am Iesu. Roedd yn gwybod yn well na neb beth oedd yn gallu digwydd i gredinwyr  – roedd wedi gweld Steffan yn cael ei ladd, ac wedi rhoi dilynwyr Iesu yn y carchar!  Byddai wedi bod yn haws o lawer  i Paul fynd i rywle dieithr i rannu ei brofiad, ond na!  Aeth ati ar unwaith i bregethu yn y synagogau mai Iesu ydy Mab Duw.  Un o’r pethau anoddaf wnawn ni ydy dweud wrth y bobl agosaf atom ni, ac wrth ein ffrindiau am ein ffydd yn Iesu Grist.  
Peth arall wnaeth Paul oedd mynd i ffwrdd i Arabia. Dydy Luc ddim yn dweud hyn yn llyfr yr Actau, ond darllena Galatiaid 1:17-21.  Mae rhai arbenigwyr yn awgrymu fod yr amser yn Arabia yn digwydd rhwng adnod 21 ac adnod 22 yn Actau 9.  Chwarae teg, roedd bywyd Paul wedi newid (llawer iawn!), ac roedd ganddo angen amser i ddysgu am ei ffydd newydd, ac i dyfu fel Cristion. Roedd angen bod ar ben ei hun gyda Duw. Dydyn ni ddim yn gwybod na deall popeth yn awtomatig ar ôl dod i gredu’n Iesu.  Rhaid i ni ddysgu a thyfu yn y ffydd.  Dyma pam mae eglwysi yn cynnal Ysgol Sul ac Astudiaeth Feiblaidd. Dyma pam mae cyrsiau Alffa mor boblogaidd.  Maen nhw’n rhoi cyfle i bobl ddysgu mwy am Gristnogaeth a’r Beibl.  Cafodd safle www.beibl.net ei gychwyn er mwyn cynnig adnoddau i helpu’r Cristion newydd neu ifanc i ddeall y Beibl yn well.
Wedi cael y “time out” neu’r amser bant, mae Paul yn dod yn ôl i Ddamascus, ac yn dechrau pregethu. Mae’n syfrdanu’r bobl yno. Ti’n gwybod fel mae athletwr yn perfformio’n well ac yn gryfach ar ôl ymarfer cyson a chaled – wel, mae training ysbrydol Paul yn Arabia wedi ei wneud yn bregethwr ffantastig. Roedd yna rai, fel heddiw, yn glyfar i gyd yn dadlau hefo Paul am Iesu. Ond Paul oedd yn ennill y ddadl ac yn profi mai Iesu ydy’r Meseia.  Mae arbenigwyr  yn meddwl fod Paul wedi gweithio yn Namascus am dair blynedd ac yn y diwedd penderfynodd yr Iddewon oedd yn ei wrthwynebu ladd Paul er mwyn cael gwared o’r broblem. Ond mae Paul yn dianc – mewn basged i lawr wal Damascus!   

Aeth i Jerwsalem – a druan ohono, chafodd o ddim llawer o groeso gan y credinwyr yno.  Chwarae teg, gallai Paul fod yn sbei, yn undercover agent! Ond hefo help Barnabas (yr anogwr) cafodd ei dderbyn yn y diwedd, a dechreuodd rannu’r newyddion da am Iesu yn Jerwsalem.

Mae pob Cristion angen amser bant gyda Duw a Iesu, gyda help yr Ysbryd Glân. Amser i ddarllen y Beibl, amser i weddïo, amser i jyst bod gyda Duw.  Pan dw i’n gwneud amser i hyn (a’r dyddiau yma, dyn ni mor brysur mae angen gwneud amser) ac yn teimlo Duw yn Iesu yn agos ata i, bydd fy nghalon yn llenwi gyda chariad a diolchgarwch at Dduw.    
Mae hysbysebion teledu yn dweud wrthon ni am gymryd amser bant gyda bisged siocled – mae treulio amser gyda Duw yn gwneud llawer mwy o les i ti!    

